
Gh’ëa unna calma ûniversale,

Un scilenzio generale.

Non se fava ciû sentî

Fêua, che i grilli cantadoî,

O un maoxetto chi vegniva

A treppâ un pittin co-a riva;

E in sciö mêu de quando in quando

Quarche notta de violin

O de flauto, che stonando

Soavemente s’accordavan

Con de raene che provavan

O so amabile voxin.

Tutte e stelle, scintillanti

Comme punte de diamanti,

Se vedeivan parpellâ

Sorve i monti e sorve o mâ.

In sce un çê bello e spassôu,

Dove no’ ëa nûvea nisciûnna,

Là da-e parti de Lavagna

Tiava fêua frattanto a lûnna

Un nasin rosso affugôu,

Comme l’è un peveón de Spagna;

E, ne o mentre ch’a montava,

Primma o mâ s’inargentava,

Poi ben presto a coloriva

Cên e monti in generale.

Mi per caxio me godiva

Quella vista da-o barcon

Ed aveivo per fortûnna

O mae bravo canocciale.

M’è vegnûo a tentazion

D’appuntalo contro a lûnna,

Per ammiâ se ghe scrovivo

O veridico motivo

De belliscime avventûe,

Di accidenti scingolari,

Che sûccede a carte scûe

Chì in t’i paixi sûblûnari.

